
Parte da proba de acceso substitutiva da ESO para ensinanzas artísti-
cas / deportivas

Materia: Lingua Galega e Literatura
Grao MEDIO Data 07/07/2022 DNI/NIF

Alumno/a

Cualificación

INSTRUCIÓNS

Formato

A proba consta de dous exercicios, cun total de trece preguntas, distribuídas da seguin-
te maneira:

– Primeiro exercicio. Consta de  doce preguntas con tres posibles respostas das
que só unha é correcta. Organízanse en tres bloques: bloque A, composto por
tres preguntas relacionadas coa lectura comprensiva dun texto; bloque B, com-
posto por  catro preguntas  referidas a coñecementos lingüísticos; e bloque C,
composto por cinco preguntas, das cales tres están referidas a aspectos litera-
rios e dúas ao grupo de contidos curriculares de “Lingua e sociedade”.

– Segundo exercicio. Consta dunha única cuestión que require a elaboración dun
texto escrito por parte das persoas candidatas.

Puntuación

Total: 10 puntos.

Puntuación. Valorarase con 0,5 puntos cada reposta correcta do primeiro exercicio da
proba, até un máximo de 6 puntos. Non haberá penalización en caso de erro. A pregunta
de produción textual do segundo exercicio estará valorada cun máximo de 4 puntos.

Duración

A proba terá unha duración de sesenta minutos.

Procedemento

As respostas ás cuestións tipo test indicaranse debidamente na táboa final de solu-
cións.

Materiais ou instrumentos que se poden empregar durante a proba

Só se poderá utilizar un bolígrafo con tinta negra ou azul.

Advertencia para as persoas candidatas 

Está prohibido usar material adicional para a realización da proba. O incumprimento
desta norma será motivo de expulsión.

páxina 1 de7



Exercicio 1

Texto

A boa medicina é unha campaña de dinamización da Comisión de Normalización Lingüís-
tica da Facultade de Medicina e Odontoloxía da USC destinada a limar os prexuízos lin-
güísticos do alumnado, especialmente o de primeiro curso e o que chega desde fóra da
Galiza. [...].

Presenza anecdótica do galego.

Se xa a presenza do galego na docencia do Grao en Medicina é anecdótica —un 2,36% do
total de horas de clase no curso 20-21—, entre o alumnado que —malia a presenza de
alumnado de fóra— é maioritariamente galego “retráese por mor da converxencia lin-
güística típica galega”, advirten desde a CNL.

“O alumnado galego adoita carrexar os seus propios prexuízos lingüísticos, e o contacto
con compañeiros e compañeiras de fóra de Galicia ás veces contribúe a consolidalos e
aumentalos, e a que recorten o uso do galego”, explican desde a organización da cam-
paña. “Ademais, aquelas persoas que usan o galego con normalidade, na única faculta-
de de medicina do mundo en que teñen dereito a usalo, vense ás veces en situacións in-
cómodas”, engaden.

Para paliar esta situación, a campaña persegue contribuír a racionalizar os posíbeis pre-
xuízos contra a lingua e a cultura galega; sensibilizar o alumnado en relación aos seus
compañeiros  e  compañeiras  galegofalantes;  favorecer  o  mantemento  lingüístico  do
alumnado galegofalante; promover o respecto lingüístico e dar a coñecer os dereitos
lingüísticos na USC.

Información sobre os dereitos lingüísticos

A boa medicina conforma unha campaña propagandística de sensibilización. Consta de
roll-ups, imaxes para as redes sociais, folleto de sensibilización e con información sobre
os dereitos lingüísticos na USC, así como cunha actividade participativa con materiais
de agasallo. A campaña xira arredor de frases ligadas coa estratexia de relacionar o
respecto lingüístico e o coñecemento e uso das linguas coa profesionalidade no exerci-
cio da medicina.

nosdiario.gal,17/10/2021 (Redacción)

Indique a resposta correcta:

A/ Comprensión escrita

1. Cal é o asunto central do texto?

a) A información da posta en marcha dunha campaña destinada a fomentar o em-
prego do galego entre o alumnado da facultade de Medicina e Odontoloxía da USC
e a informalo sobre os seus dereitos lingüísticos.

b) A posta en evidencia  das preocupantes estatísticas  do emprego do galego na
práctica docente da facultade de Medicina e Odontoloxía da USC, en particular, e
do alumnado universitario, en xeral.

c) A constatación de como os prexuízos lingüísticos (especialmente no alumnado de
primeiro curso e do chegado de fóra da comunidade) condicionan a práctica lin-
güística do alumnado e reducen o seu emprego do galego.

2. Cales son algúns dos principais obxectivos da campaña A boa medicina?

a) Impedir unha mala consideración do alumnado inmigrante e evitar as situacións
incómodas ou de incomprensión que se están a dar, a causa da diferenza de lin-
guas e culturas.

b) Pór en evidencia os xuízos de valor negativos sobre o galego, tentar evitar a perda
de falantes de galego entre o alumnado e fomentar o respecto lingüístico.

c) Tentar evitar a perda de falantes de galego entre o alumnado, fomentar o res-
pecto lingüístico e impedir a mala consideración que do alumnado inmigrante se
está a dar, a causa da súa procedencia xeográfica e da súa diferente identidade
cultural.

3. Cal é a intención comunicativa predominante do texto?

a) Informar sobre un tema de actualidade.

b) Expresar unha opinión persoal de maneira argumentada sobre un tema de actuali-
dade.

c) Persuadir o lector galegofalante para que conserve a súa lingua materna.

B/ Aspectos lingüísticos

4. Cal é a primeira persoa de singular do presente de indicativo das seguintes formas
verbais do texto: contribúe, persegue e favorecer?

a) Contribuio, persigo e favorezo, respectivamente.

b) Contribúo, persego e favorezco, respectivamente.

c) Contribúo, persigo e favorezo, respectivamente.

5. Cales son os plurais correctos de total, nivel e mal?

a) Totais, niveis e mais.

b) Totales, niveles e males.

c) Totais, niveis e males.

6. Cales son as expresións equivalentes a malia (liña 6) e agasallo (liña 21)?

a) ‘A causa de’ e ‘refugallo’, respectivamente.

b) ‘A pesar de’ e ‘regalo’, respectivamente.

c) ‘A consecuencia de’ e ‘regalo’, respectivamente.

7. Cales son as palabras correctamente derivadas de persoa?

a) Persoal, personaxe, personalidade.

b) Personal, personaxe, personalidade.

c) Persoal, persoaxe, persoalidade.

C/ Coñecementos literarios e contidos de “Lingua e sociedade”

8. Cal é o subxénero lírico que responde á seguinte caracterización: “composición habi-
tualmente de carácter  popular e amoroso pensada para ser cantada, que conseguiu
unha gran relevancia na literatura medieval galego-portuguesa”?

a) Égloga.

b) Cantiga.

c) Oda.

9. Cales son os principais autores do Rexurdimento?

a) Curros Enríquez, Lamas Carvajal e Castelao.

b) Eduardo Pondal, Curros Enríquez e Rosalía de Castro.

c) Eduardo Pondal, Rosalía de Castro e Castelao.

10. Identifique a opción constituída unicamente por algúns dos principais narradores da
literatura galega do século XX.

a) Álvaro Cunqueiro, Blanco Amor, Ánxel Fole, Méndez Ferrín.

b) Castelao, Neira Vilas, Uxío Novoneyra e Blanco Amor.

c) Ramón Cabanillas, Castelao, Celso Emilio Ferreiro e Carlos Casares.

11. Indique a opción na que se explica correctamente o concepto de prexuízo lingüísti-
co, ao que se fai referencia no texto, dentro do contexto da sociedade galega actual.

a) Rexeitamento ou subestimación dunha lingua que se fala noutro territorio e valo-
ración desproporcionada da  propia da comunidade.

b) Rexeitamento ou subestimación dunha lingua non oficial ou propia dun colectivo
inmigrante.

c) Xuízo de valor negativo emitido sobre unha lingua ou os seus falantes para propi-
ciar a súa subestimación ou rexeitamento.

12. Cal é a opción na que aparece caracterizado de maneira correcta o proceso de nor-
malización lingüística do galego, ao que se fai referencia no texto?

a) Proceso que consiste na elaboración dunha lingua unificada común para os usos
cultos (o denominado galego normativo).

b) Proceso que procura o emprego con normalidade do galego en calquera situación
e en calquera sector da sociedade e a recuperación do seu prestixio social.

c) Proceso concluído a finais da década dos oitenta do século pasado que tiña por
obxectivo a  consideración do galego como lingua cooficial e o seu emprego como
lingua vehicular no ensino.

Exercicio 2

Produción textual

O texto informa dunha campaña da Comisión de Normalización Lingüística da Facultade
de Medicina e Odontoloxía  da USC.  Explique de maneira  razoada a importancia  que
teñen este tipo de iniciativas para a normalización lingüística entre a mocidade, indi-
cando tamén cal é a tendencia do uso do galego neste sector de idade. (Extensión: 80-
100 palabras)

A reposta é libre. Resultaría conveniente que se fixese referencia á necesidade de fo-
mentar o emprego do galego no sector etario que presenta o menor índice porcentual
de uso deste idioma da sociedade actual, para frear o seu proceso de perda de falantes;
sobre todo, tendo en conta que da súa conservación nas xeracións máis novas depende
o seu futuro. Tamén sería conveniente que se aludise á necesidade de ofrecer nestas
campañas de sensibilización modelos de uso do galego entre os principais referentes da
mocidade e que se empreguen estratexias baseadas no estilo de vida das persoas máis
novas para conseguir que estas identifiquen o galego como unha lingua útil, moderna e
de prestixio, libre dos prexuízos que lastran o seu emprego neste sector social na ac-
tualidade.

Desde o punto de vista da expresión, valorarase a produción dun discurso correcto, cla-
ro, coherente, ben cohesionado e adecuado a un rexistro de lingua formal. Considerara-
se daquela positivamente a boa estruturación dos contidos, a intelixibilidade e adecua-
da progresión da argumentación, o manexo dos recursos de cohesión e a correcta selec-
ción do vocabulario; e penalizaranse os erros de lingua e o emprego de expresións colo-
quiais ou propias da oralidade.

Lingua Galega e Literatura

Táboa de respostas do test

TÁBOA DE RESPOSTAS

Nº A B C

1 X

2 X

3 X

4 X

5 X

6 X

7 X

8 X

9 X

10 X

11 X

12 X

Preguntas tipo test / 6

Produción textual / 4

Total /10

